Salm 16
Y dewis gorau - Trystio Duw
1 Amddiffyn fi, O Dduw; dw i'n troi atat ti am loches. 
2 Dywedais wrth yr ARGLWYDD, “Ti ydy fy Meistr i; mae fy lles i yn dibynnu arnat ti.” 

3 Y bobl dduwiol yn y wlad ydy fy arwyr, dw i wrth fy modd gyda nhw. 
4 Ond bydd y rhai sy'n dilyn duwiau eraill yn cael llwyth o drafferthion! Dw i eisiau dim i'w wneud â'u hoffrymau o waed. Dw i ddim am eu henwi nhw hyd yn oed! 
5 Ti, ARGLWYDD, ydy'r un dw i eisiau. Mae fy nyfodol i yn dy law di. 6 Rwyt ti wedi rhoi tir da i mi; mae gen i etifeddiaeth hyfryd. 7 Bendithiaf yr ARGLWYDD am fy arwain i; ac am siarad gyda mi yn y nos. 8 Dw i mor ymwybodol fod yr ARGLWYDD gyda mi. Mae'n sefyll wrth fy ochr, a fydd dim byd yn fy ysgwyd. 9 Felly, mae fy nghalon i'n llawen! Dw i'n gorfoleddu! Dw i'n gwybod y bydda i'n saff! 
10 Wnei di ddim gadael i mi fynd i fyd y meirw, na gadael i'r un sydd wedi cysegru ei hun i ti bydru yn y bedd. 11 Rwyt wedi dangos y ffordd i fywyd i mi; bydd bod gyda ti yn fy llenwi â llawenydd a hyfrydwch diddiwedd bob amser. 
......................

Mae enw'r ARGLWYDD fel tŵr solet, meddai Diarhebion 18:10.  Tybed ai dyma’r math o ddarlun sy gan Dafydd yn ei feddwl yn adnod 1? Pan fydd pethau’n anodd arnon ni, dylen ni droi at Dduw yn union fel mae Dafydd wedi gwneud. Fel mae pennawd y Salm hon yn nodi, Y dewis gorau - Trystio Duw.

Mae Dafydd yn cydnabod mai Duw sydd ben, Ti ydy fy Meistr i, ac er ei fod yn filwr dewr o’i ieuenctid mae’n cydnabod mai Duw sy’n gofalu amdano. Mae calon Dafydd yn agos at Dduw. Mae o’n caru’r bobl sy’n caru Duw yn fwy na phobl eraill. A mae hyn yn naturiol i Gristnogion yn yr 21ain ganrif hefyd. Mae yna gysylltiad arbennig rhwng brodyr a chwiorydd yn y ffydd (disgrifiad o ddynion a merched sy’n credu yn Iesu) am eu bod yn perthyn i un teulu mawr sy’n addoli Duw.
Mae Dafydd yn cydnabod bod gan Dduw le blaenllaw yn ei fywyd.

Mae o hefyd yn gwahaniaethu’n glir rhwng pobl Dduw a phobl sy’n addoli duwiau ffals. Mae na awgrymiadau clir yn yr Hen Destament bod pobl yn aberthu eu plant i dduwiau ffals fel Moloch

(2 Brenhinoedd 23:10), a bod addoliad ffiaidd o bob math yn digwydd yn y dirgel. Dydy Duw ddim eisiau’r math yma o ‘addoliad’ gwarthus, a dylai pawb sy’n credu yn Iesu wrthod plygu i unrhyw ‘dduw’ arall.
Mae Dafydd yn mwynhau cael perthynas â Duw. Mae hynny’n amlwg yn ei ddewis o eiriau ac o’r tinc llawen sydd yn adnodau 5-7. Mae llygaid Dafydd yn agored i weld fod Duw wedi bod yn dda wrtho. Mae’n amlwg wrth ddarllen adnod 7 bod Dafydd yn gweddïo ar Dduw er mwyn cael arweiniad o ddydd i ddydd, a’i fod o’n aros i Dduw siarad ag e. Yn aml mae Duw yn siarad trwy ei Air – efallai y bydd Cristion wedi gweddïo am rhyw fater a’i gyflwyno i Dduw. Wrth ddarllen y Beibl o ddydd i dydd efallai y bydd adnod arbennig yn sefyll allan – ai dyna’r ateb mai Duw’n ei roi? Weithiau mae Duw yn siarad drwy bregeth, drwy gyngor doeth Cristion arall, neu weithiau’n syth drwy’r gydwybod. Weithiau mae drysau’n cau’n glep – sy’n golygu gan amlaf nad ydy Duw yn dymuno i’r Cristion barhau i ddilyn rhyw drywydd arbennig. Mae Duw yn siarad â phob un sy’n chwilio amdano o ddifri.
Mae’r Salm hon yn cael ei dyfynnu yn y Testament Newydd gan Pedr a Paul. Be sy mor pwysig am y Salm hon felly?
Siaradodd Pedr â thyrfa fawr o bobl (tua tair mil) ar y ddydd y Pentecost  (Actau 2:24-28). Roedd Iesu wedi marw ar y groes ac atgyfodi. Dwedodd Pedr wrth y dyrfa am ystyr yr hyn oedd wedi digwydd, roedd o am bwysleisio ei fod yn amhosib i farwolaeth ddal gafael yn Iesu ac er mwyn esbonio’n llawn dyfynnodd o Salm 16 (roedd mwyafrif y dyrfa yn Iddewon ac felly’n gyfarwydd â’r Hen Destament a Salmau’r Brenin Dafydd). Dyma eiriau Pedr o lyfr yr Actau,
Gwelais fod yr Arglwydd gyda mi bob amser. Am ei fod yn sefyll wrth fy ochr i fydd dim yn fy ysgwyd i. 26 Felly mae nghalon i'n llawen a'm tafod yn gorfoleddu; mae fy nghorff yn byw mewn gobaith, 27 am na fyddi di'n fy ngadael i gyda'r meirw, gadael i'r un sydd wedi cysegru ei hun i ti bydru yn y bedd. 28 Rwyt wedi dangos y ffordd i fywyd i mi; bydd bod gyda thi yn fy llenwi â llawenydd.’  
Mae Iesu gyda’i bobl bob amser. Mae ei bresenoldeb yn rhoi llawenydd i’w bobl. Nid oedd y bedd yn medru dal gafael ar Iesu – cafodd ei godi yn ôl yn fyw! Profodd ei atgyfodiad fod grym marwolaeth wedi ei dorri. I bob un sy’n credu mae yna fywyd am byth yn y nefoedd – efallai y bydd corff y Cristion yn pydru yn y bedd, ond nid dyna’r diwedd!   
Mae'r corff sy'n cael ei roi yn y ddaear yn darfod, ond bydd yn codi yn gorff fydd byth yn darfod. 43 Pan mae'n cael ei osod yn y ddaear mae'n druenus, ond pan fydd yn codi bydd yn ogoneddus! 

(1 Corinthiaid 15:42-43)

Ymateb Dafydd oedd, bydd bod gyda thi yn fy llenwi â llawenydd. Yr un llawenydd ddylai bob Cristion brofi wrth deall gwir arwyddocâd marwolaeth ac atgyfodiad Iesu.   
I wneud y sicr ein bod yn deall gwir ystyr y neges fe ddyfynnodd Paul yr un Salm pan yn siarad ag Iddewon mewn synagog yn Antiochia Pisidia*,

Ac mae Salm arall yn dweud: 

‘Fyddi di ddim yn gadael i'r un sydd wedi ei gysegru i ti bydru yn y bedd.’  

36 “Dydy'r geiriau yma ddim yn sôn am Dafydd. Buodd Dafydd farw ar ôl gwneud popeth roedd Duw am iddo ei wneud yn ei gyfnod. Cafodd ei gladdu ac mae ei gorff wedi pydru. 37 Ond wnaeth corff yr un gododd Duw yn ôl yn fyw ddim pydru! 

38 “Felly, frodyr a chwiorydd, dw i am i chi ddeall fod maddeuant pechodau ar gael i chi o achos beth wnaeth Iesu. 39 Trwyddo fe mae pawb sy'n credu yn cael perthynas iawn gyda Duw.
 (Actau 13: 35-37).

GJenkins * Ardal i’r gogledd o Pamffilia (De Twrci heddiw).Un o ddinasoedd pwysicaf yr ardal oedd Antiochia (Antiochia Pisidia). Ymwelodd Paul ag Antiochia Pisidia ddwy waith yn ystod ei daith genhadol gyntaf.( Actau 13:14; 14:24)

